
Qrant haqqında 
 

AZӘRBAYCAN RESPUBLİKASıNıN QANUNU 
 
Bu Qanun Azәrbaycan Respublikasında qrantların verilmәsi, alınması vә istifadәsi ilә bağlı 

iqtisadi vә hüquqi münasibәtlәri tәnzimlәyir. 
M a d d ә  1 .  Qrant 
1. Qrant — humanitar, sosial vә ekoloji layihәlәri, müharibә vә tәbii fәlakәt nәticәsindә 

ziyan çәkmiş әrazilәrdә dağılmış istehsal, sosial tәyinatlı obyektlәrin vә infrastrukturun bәrpası 
üzrә işlәri, tәhsil, sәhiyyә, mәdәniyyәt, hüquqi mәslәhәt, informasiya, nәşriyyat vә idman 
sahәlәrindә proqramları, elm, tәdqiqat vә layihәlәşdirmә proqramlarını, dövlәt vә cәmiyyәt 
üçün әhәmiyyәt kәsb edәn digәr proqramları hazırlamaq vә hәyata keçirmәk üçün bu Qanunla 
nәzәrdә tutulmuş qaydada göstәrilәn yardımdır. Qrant yalnız konkret mәqsәd (mәqsәdlәr) 
üçün verilir. “Dini etiqad azadlığı haqqında” vә “Qeyri-hökumәt tәşkilatları (ictimai birliklәr vә 
fondlar) haqqında” Azәrbaycan Respublikasının qanunlarında nәzәrdә tutulan ianәlәr vә dövlәt 
hakimiyyәti orqanlarının yardımları istisna olmaqla, qrant müqavilәsi (qәrarı) olmadan 
Azәrbaycan Respublikasında fәaliyyәt göstәrәn dini qurumlar, qeyri-hökumәt tәşkilatları, o 
cümlәdәn xarici dövlәtlәrin qeyri-hökumәt tәşkilatlarının filial vә nümayәndәliklәri maliyyә 
vәsaiti şәklindә vә (vә ya) başqa maddi formada yardım qәbul edә bilmәz.1 

2. Qrant maliyyә vәsaiti şәklindә vә (vә ya) başqa maddi formada verilir. Qrant tәmәnnasız 
verilir, onun әvәzi hәr hansı bir şәkildә geri istәnilә bilmәz. 

3. Birbaşa mәnfәәt әldә etmәk üçün istifadә edilәn maddi yardım qrant sayılmır. Qrant 
predmeti olan layihә başa çatdırıldıqdan sonra qrant alanın sәrәncamında hәr hansı maliyyә 
vәsaiti vә (vә ya) başqa maddi vәsait qalarsa, qrant haqqında müqavilәyә (qәrara) әsasәn başqa 
hal nәzәrdә tutulmamışdırsa, bu vәsait, qrant alanın mülahizәsinә görә qran predmeti ola bilәn 
layihә vә proqramların hәyata keçirilmәsinә sәrf edilmәlidir. 

4. Bilavasitә siyasi hakimiyyәt uğrunda mübarizә mәqsәdlәri, qanunların vә digәr 
qanunvericilik aktlarının qәbul etdirilmәsi üzrә lobbiçilik fәaliyyәti, siyasi reklam, hәr hansı 
siyasi tәşkilatın (tәşkilatların) vә ya siyasi xadimin (xadimlәrin) seçki kampaniyasının 
maliyyәlәşdirilmәsi üçün istifadә edilәn maddi yardım qrant sayılmır. 

M a d d ә  2 .  Donor 
1. Qrant alanla münasibәtlәrindә qrant verәn donor sayılır. 
2. Azәrbaycan dövlәti adından müvafiq icra hakimiyyәti orqanı Azәrbaycan 

Respublikasının vә xarici ölkәlәrin hüquqi vә fiziki şәxslәrinә qrant verә bilәr. 
3. Azәrbaycan dövlәti adından qrantlar Azәrbaycan Respublikasının dövlәt büdcәsi 

hesabına verilir. Belә qrantların verilmәsi üçün  dövlәt büdcәsinin xәrclәri tәrkibindә ayrıca 
sәtirlә xüsusi vәsait nәzәrdә tutula bilәr. Lakin bu halda hәmin vәsaitin formalaşdırılması üçün 
hәr hansı әlavә vergilәr tәtbiq oluna vә ya mövcud vergi dәrәcәlәri yüksәldilә bilmәz. Dövlәt 
büdcәsi vәsaiti hesabına verilmiş qrantın tәyinatı üzrә istifadә edilmәsinә nәzarәti donor hәyata 
keçirir.2 

4. Nizamnamәsinә әsasәn başlıca mәqsәdi xeyriyyәçilik, yaxud qrant predmeti ola bilәn 
layihә vә proqramlar üçün vәsait toplanması olan, öz fәaliyyәtindә mәnfәәt götürmәk mәqsәdi 
güdmәyәn Azәrbaycan Respublikasının istәnilәn hüquqi şәxsi, habelә fiziki şәxsi Azәrbaycan 
Respublikasının vә xarici ölkәlәrin hüquqi vә fiziki şәxslәrinә qrant verә bilәr. 

5. Beynәlxalq tәşkilatlar vә onların nümayәndәliklәri, xarici hökumәtlәr vә onların 
nümayәndәliklәri, xeyriyyәçilik, humanitar inkişaf vә başqa ictimai yönümlü beynәlxalq 
tәşkilatlar, maliyyә-kredit institutları, tәhsil, elm, sәhiyyә, incәsәnәt vә idmanın inkişafı 
sahәlәrindә fәaliyyәt göstәrәn xarici ictimai tәşkilatlar, o cümlәdәn fondlar, assosiasiyalar, 
federasiyalar vә komitәlәr, hәmçinin mәnfәәt götürmәk mәqsәdi güdmәyәn digәr xarici hüquqi 
şәxslәr, elәcә dә xarici fiziki şәxslәr donor qismindә çıxış edә bilәrlәr. 

6. Qrant vermәkdә, qrant alanı vә gerçәklәşdirilmәsi üçün qrant verdiklәri layihә vә 
proqramları seçmәkdә donorlar tam sәrbәstdirlәr. Azәrbaycan dövlәti adından Azәrbaycan 
Respublikasının hüquqi vә fiziki şәxslәrinә qrantlar müsabiqә әsasında verilir. 

M a d d ә  3 .  Resipiyent 
1. Donorla münasibәtlәrindә qrant alan resipiyent sayılır. 
2. Aşağıdakılar resipiyent ola bilәrlәr: 



müvafiq icra hakimiyyәti orqanı qismindә Azәrbaycan dövlәti; 
bәlәdiyyә orqanları; 
Azәrbaycan Respublikasında fәaliyyәt göstәrәn, nizamnamәsinә әsasәn başlıca mәqsәdi 

xeyriyyәçilik, yaxud qrant predmeti ola bilәn layihә vә proqramların hәyata keçirilmәsi olan vә 
qrant almaqla birbaşa mәnfәәt götürmәk mәqsәdi güdmәyәn rezident vә qeyri-rezident olan 
hüquqi şәxslәr, onların filial, nümayәndәlik vә şöbәlәri; 

Azәrbaycan Respublikasının fiziki şәxslәri. 
3. Qrant almaqda, donoru vә gerçәklәşdirilmәsi üçün qrant aldıqları layihә vә proqramları 

seçmәkdә Azәrbaycan Respublikasından olan resipiyentlәr tam sәrbәstdirlәr. 
4. Azәrbaycan Respublikasından olan donorlar xarici ölkәlәrin hüquqi vә ya fiziki şәxslәrinә 

qrant verәrkәn resipiyent qismindә kimlәrin çıxış edә bilmәsi hәmin ölkәlәrin qanunvericiliyi 
ilә müәyyәnlәşdirilir. 

5. Resipiyentlәr qrant müqavilәlәrinin (qәrarların) şәrtlәrinә uyğun olaraq fәaliyyәt 
göstәrirlәr. 

M a d d ә  4 .  Qrant vermək üçün qanuni əsas 
1. Donorla resipiyent arasında yazılı müqavilә vә ya qrant verilmәsi haqqında donorun 

yazılı qәrarı qrant verilmәsi, alınması vә istifadәsi üçün qanuni әsasdır. Müqavilәdә (qәrarda) 
qrantın mәqsәdi, mәblәği, predmeti vә әgәr donor tәrәfindәn resipiyent qarşısında hansısa 
şәrtlәr qoyulmuşdursa, hәmin şәrtlәr göstәrilir. 

2. Qrant yalnız müqavilәdә vә ya qәrarda göstәrilәn mәqsәdlәrin hәyata keçirilmәsi üçün 
istifadә oluna bilәr. Qrantın başqa mәqsәdlәr üzrә istifadә olunması, әgәr bu, qrant haqqında 
müqavilәdә (qәrarda) nәzәrdә tutulmamışdırsa, ancaq donorun әlavә yazılı razılığı ilә 
mümkündür. 

3. Qrant predmeti olan layihә hәyata keçirilәn dövrdә qrant kimi verilәn, yaxud qrant 
hesabına әldә edilәn dәyәrlәrin satılıb pula çevrilmәsi yalnız qrant haqqında müqavilәdә belә 
әmәliyyatlar nәzәrdә tutulduqda, әks tәqdirdә isә donorun әlavә yazılı razılığı ilә mümkündür. 
Bu halda resipiyentin sәrәncamına daxil olan maliyyә vәsaiti qrant predmeti ola bilәn layihә vә 
proqramların hәyata keçirilmәsinә sәrf edilmәlidir. 

4. Azәrbaycan Respublikasının hüquqi vә ya fiziki şәxsi olan donorların xarici resipiyentlәrә 
qrant verilmәsi haqqında, hәmçinin Azәrbaycan Respublikasının resipiyentlәri tәrәfindәn qrant 
alınması haqqında müqavilәlәr (qәrarlar) müvafiq icra hakimiyyәti orqanında qeydә 
alınmalıdır. Dövlәt büdcәsi hesabına verilmiş qrant barәdә müvafiq mәlumat qrant 
müqavilәsini (qәrarını) qeydә alan orqana donor tәrәfindәn tәqdim edilir.3 

5. Qeydә alınmayan qrant verilmәsi vә ya alınması haqqında müqavilәlәr (qәrarlar) üzrә 
әmәliyyatlar bir qayda olaraq keçirilә bilmәz. Müvafiq icra hakimiyyәti orqanı Azәrbaycan 
Respublikasının hüquqi vә fiziki şәxslәri tәrәfindәn verilmiş vә Azәrbaycan Respublikasının 
resipiyentlәri tәrәfindәn alınmış qrantlar haqqında ildә bir dәfәdәn az olmayaraq, kütlәvi 
informasiya vasitәlәrindә ümumilәşdirilmiş mәlumat vermәlidir.4 

6. Qrant hesabına hazırlanan çap, audio, audio-vizual, kino vә başqa materiallarda, keçirilәn 
konfrans, seminar vә digәr ictimai tәdbirlәrdә bunların maliyyәlәşdirmә mәnbәyi haqqında 
mәlumat verilmәlidir. 

M a d d ә  5 .  Qrantdan icbari ödənişlər 5 

1. Bu Qanuna müvafiq olaraq qrant kimi alınan pul vә (vә ya) hәr hansı digәr maddi 
yardımla bağlı vergitutma mәsәlәlәri Azәrbaycan Respublikasının Vergi Mәcәllәsi ilә 
tәnzimlәnir. 

2. Bu Qanuna müvafiq olaraq qrant kimi alınan pul vә (vә ya) hәr hansı digәr yardımdan 
rüsumlar vә dövlәt büdcәsinә müvafiq icbari ödәnişlәr tutulmur. 

3. Bu Qanuna müvafiq olaraq qrant kimi alınan pul vәsaitinin mәcburi dövlәt sosial 
sığortasına cәlb olunması "Sosial sığorta haqqında" Azәrbaycan Respublikasının Qanunu ilә 
tәnzimlәnir.6 

M a d d ә  6 .  Məsuliyyət 
1. Donor vә resipiyent bu Qanunun vә qrant haqqında müqavilәdә (qәrarda) göstәrilәn 

şәrtlәrin pozulmasına görә qanunvericilikdә nәzәrdә tutulan qaydada mәsuliyyәt daşıyırlar. 
2. Donor vә resipiyentdәn biri xarici ölkәnin tәşkilatı vә ya vәtәndaşı olduğu halda onların 

arasında mübahisәlәr tәrәflәrin әvvәlcәdәn seçdiklәri vә qrant haqqında müqavilәdә (qәrarda) 



tәsbit edilmiş ölkәnin qanunları әsasında hәll olunur. Әks tәqdirdә mübahisәlәr Azәrbaycan 
Respublikasının qanunvericiliyi әsasında hәll olunur. 

 
Azərbaycan Respublikasının Prezidenti   HEYDӘR ӘLİYEV 

 
Bakı şәhәri, 17 aprel 1998-ci il 
                  № 483-IQ 
 
 
 

İSTİFADӘ OLUNMUŞ MӘNBӘ SӘNӘDLӘRİNİN SİYAHISI 
 
1. 23 noyabr 2001-ci il tarixli 219-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2001-ci il, № 12, maddə 736) 
2. 30 aprel 2002-ci il tarixli 317-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2003-cü il, № 1, maddə 1) 
3. 22 noyabr 2002-ci il tarixli 382-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2002-ci il, № 12, maddə 706) 
4. 30 iyun 2009-cu il tarixli 842-IIIQD nömrәli Azәrbaycan Respublikasının Qanunu (“Azərbaycan” 

qəzeti  1 sentyabr 2009-cu il, № 193, Azərbaycan Respublikasının Qanunvericilik Toplusu, 2009-cu 
il, № 08, maddə 611) 

5. 15 fevral 2013-cü il tarixli 560-IVQD nömrәli Azәrbaycan Respublikasının Qanunu (“Azərbaycan” 
qəzeti 12 mart 2013-cü il, № 55) 

 
 

QANUNA EDİLMİŞ DӘYİŞİKLİK VӘ ӘLAVӘLӘRİN SİYAHISI 
 

                                                 
1 15 fevral 2013-cü il tarixli 560-IVQD nömrәli Azәrbaycan Respublikasının Qanunu (“Azərbaycan” 

qəzeti 12 mart 2013-cü il, № 55) ilә 1-ci maddәsinin 1-ci hissәsinә üçüncü cümlә әlavә edilmişdir. 
 
2 30 iyun 2009-cu il tarixli 842-IIIQD nömrәli Azәrbaycan Respublikasının Qanunu (“Azərbaycan” 

qəzeti  1 sentyabr 2009-cu il, № 193, Azərbaycan Respublikasının Qanunvericilik Toplusu, 2009-cu il, 
№ 08, maddə 611) ilә 2-ci maddәnin 3-cü bәndinә dördüncü cümlә әlavә edilmişdir. 

 
3 30 iyun 2009-cu il tarixli 842-IIIQD nömrәli Azәrbaycan Respublikasının Qanunu (“Azərbaycan” 

qəzeti  1 sentyabr 2009-cu il, № 193, Azərbaycan Respublikasının Qanunvericilik Toplusu, 2009-cu il, 
№ 08, maddə 611) ilә 4-cü bәndә ikinci cümlә әlavә edilmişdir. 

 
4 30 aprel 2002-ci il tarixli 317-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2003-cü il, № 1, maddə 1) ilә 4-cü maddәnin 4-cü vә 5-ci 
bәndlәri yeni redaksiyada verilmişdir.  

Әvvәlki redaksiyada deyilirdi: 
4. Azәrbaycan Respublikasının hüquqi vә ya fiziki şәxsi olan donorların xarici resipiyentlәrә qrant 

vermәsi haqqında müqavilәlәr (qәrarlar) müvafiq icra hakimiyyәti orqanında qeydә alınır. 
5. Resipiyent alınmasına başladığı hәr bir qrant haqqında müvafiq icra hakimiyyәti orqanına 

mәlumat vermәlidir. Hәmin icra hakimiyyәti orqanı Azәrbaycan Respublikasının hüquqi vә fiziki şәxslәri 
tәrәfindәn verilmiş vә alınmış qrantlar haqqında, ildә bir dәfәdәn az olmayaraq, kütlәvi informasiya 
vasitәlәrindә ümumilәşdirilmiş mәlumat vermәlidir. 

 
30 iyun 2009-cu il tarixli 842-IIIQD nömrәli Azәrbaycan Respublikasının Qanunu (“Azərbaycan” 

qəzeti  1 sentyabr 2009-cu il, № 193, Azərbaycan Respublikasının Qanunvericilik Toplusu, 2009-cu il, 
№ 08, maddə 611) ilә 5-ci bәndin birinci cümlәsindәn “bir qayda olaraq” sözlәri çıxarılmışdır. 

 
5 23 noyabr 2001-ci il tarixli 219-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2001-ci il, № 12, maddə 736) ilә 5-ci maddә yeni redaksiyada 
verilmişdir.  

Әvvәlki redaksiyada deyilirdi: 



                                                                                                                                                              
M a d d ә  5 .  Qrantdan vergitutma  
1. Bu Qanuna müvafiq qaydada qrant haqqında müqavilәyә vә ya qәrara әsasәn qrant kimi alınan 

pul vә (vә ya) hәr hansı digәr maddi yardım bütün növ vergilәrdәn, rüsumlardan vә dövlәt büdcәsinә 
icbari ödәnişlәrdәn azaddır. 

2. Qrantdan istifadә zamanı layihә vә proqramların yerinә yetirilmәsindә iştirak edәn hüquqi 
şәxslәr resipiyentdәn aldıqları haqdan qüvvәdә olan qanunvericiliyә müvafiq surәtdә vergilәr ödәyirlәr. 

3. Qrantdan istifadә zamanı layihә vә proqramların yerinә yetirilmәsindә iştirak edәn fiziki 
şәxslәrin resipiyentdәn aldıqları haqdan mövcud qanunvericiliyә müvafiq olaraq gәlir vergisi tutulur. 
Fiziki şәxslәrә ödәdiyi haqq müqabilindә resipiyent icbari ödәnişlәrdәn azaddır. 

4. Qrant predmeti olan layihә başa çatdırıldıqdan sonra resipiyentin sәrәncamında qalan maliyyә 
vәsaiti, yaxud qrant kimi verilәn vә ya qrant hesabına әldә edilәn dәyәrlәrin satılıb pula çevrilmәsi yolu 
ilә onun sәrәncamına daxil olan vә qrant predmeti ola bilәcәk layihә vә proqramların hәyata 
keçirilmәsinә yönәldilәn maliyyә vәsaiti vergitutma obyekti deyil. 

 
6 22 noyabr 2002-ci il tarixli 382-IIQD nömrәli Azәrbaycan Respublikasının Qanunu (Azərbaycan 

Respublikasının Qanunvericilik Toplusu, 2002-ci il, № 12, maddə 706) ilә 5-ci maddәyә 3-cü bәnd әlavә 
edilmişdir. 

 
 


